
HEZKUNTZA DEPARTAMENTUA
Oteitza, Olite eta Ribaforadako ikastetxe publikoak handitzeko 1,5 milioi euro onartu dira 
Astelehena, 2008ko abuztuak 11. Oteiza, Olite eta Ribaforadako ikastetxe publikoak handitzeko, bertako udaletxeekin lankidetza-hitzarmenak sinatzeko Hezkuntza Departamentuari baimena ematen dieten hitzarmenak onartu ditu Nafarroako Gobernuak. Oteitzako “San Salvador”, Oliteko “Príncipe de Viana” eta Ribaforadako “San Bartolomé” haur hezkuntzako eta lehen hezkuntzako ikastetxe publikoak dira neurriaren onuradunak. 
Azken urteotako garapen ekonomiko eta hirigintza garapenaren ondorioz, herri horiek hazkuntza demografiko handia izan dute, eta hori dela eta, aipatu ikastetxeetan, haur hezkuntzan zein lehen hezkuntzan izena eman duen ikasle kopurua handitu egin da. Indarrean dagoen hezkuntza sistemaren eskakizunak ere kontuan hartuz, aipatu ikastetxeak handitzeko premia sortu da. 
Ikastetxe publikoen instalazioak ahalik eta baldintza onenetan egotea da helburua, ikasle guztiei kalitatezko hezkuntza bermatu ahal izateko. Horretarako, Nafarroako Gobernuak 1.500.212 euroko inbertsio maximoa egitea aurreikusi du, eta 2008 eta 2009 urteetako aurrekontuetan zordunduko dira. 
Oteitzako “San Salvador” Ikastetxe Publikoa
  Oteitzako “San Salvador” Haur eta Lehen Hezkuntzako Ikastetxe Publikoaren handitze lanen ondorioz hiru unitateko 0tik 3 urtera bitarteko zentro bat eraikiko da. Horrez gainera, egungo instalazioak handitu egingo dira, bi gela desberdinduz, psikomotrizitate-gela eta banaketa-gela. Bakoitzak 40 metro karratu izango ditu, eta baita ikasle zein irakasleentzako komunak ere. 
  0tik 3 urtera bitarteko eraikin berria Ikastetxe Publikoaren eskola-barruan kokatuko da, haurrak utzi eta jasotzeko modua errazten baitu. Patioan eraikiko da, kirol anitzeko pista dagoen lekuan, eta aldi berean, pista eraikiko den eraikinaren teilatuan kokatuko da. 
  Handitze lanen aurrekontua 1.035.214 eurokoa da. Nafarroako Gobernuak 470.212 euro ordainduko ditu, ondoren azaltzen den moduan: 158.043 euro 2008ko aurrekontuetan zordunduko dira, eta 312.169 euro 2009ko aurrekontuetan. 
Oliteko “Príncipe de Viana” Ikastetxe Publikoa

  Oliteko “Príncipe de Viana” Haur eta Lehen Hezkuntzako Ikastetxe Publikoaren handitzeak ondorengo ezaugarriak izango ditu: lau gela arrunta, bi banaketa-gela, bi tutoretza-gela eta erabilera anitzeko areto bat. Onartuko den hitzarmena beteaz, Nafarroako Gobernuak 2008ko aurrekontuetan zordunduko direnak 780.000 euro zuzenduko ditu gehienez. Gainerakoa Oliteko Udalak ordainduko du. 
Ribaforadako “San Bartolomé” Ikastetxe Publikoa

Ribaforadako “San Bartolomé” Haur eta Lehen hezkuntzako Ikastetxe Publikoa handitzeko hitzarmenaren ezaugarriak ondoko hauek dira: Haur Hezkuntzako lau gela, laguntza-gela, tutoretza-gela bat eta erabilera anitzeko areto bat.  Nafarroako Gobernuak 2008ko aurrekontuetan zordunduko diren 250.000 euro ordainduko ditu gehienez. Gainerakoa Ribaforadako Udalak ordainduko du. 

